
KONTROL MOZIOA 

TURISMOAREN HAZKUNDEARI MUGAK JARTZEARI BURUZKOA

Jon  Markel  Ormazabal  Gaztañagak,  EH  BILDU  udal  taldeko  zinegotziak,  Udalbatzaren  Organo
Araudiko 98. artikulua oinarri, mozio hau aurkezten du, turismoaren hazkundeari mugak jartzeari
buruzkoa, Udalbatzan azter dadin. Mozioa 2023ko  urriko Pertsonentzako Zerbitzuen Batzordean
aztertutako interpelazioaren ondorioa da.

JUSTIFIKAZIOA

Turismoaren hazkundea oso bizkorra izan zen XX. mendearen bigarren erditik 2020. urtera arte.
2020-2022 aldian, ordea, sektoreak aurrekaririk gabeko krisi bati egin behar izan zion aurre: COVID-
19aren pandemia. Krisiaren ondorioz jarduera ekonomiko honen zaurgarritasuna bereziki agerian
geratu  zen.  Bi  urte  oso  konplexuren  ondoren,  hala  ere,  turismoak  espero  baino  emaitza
indartsuagoak izan zituen 2022an. Planetako eskualde turistiko nagusiak, esaterako -Europa, alegia-
585 milioi etorrera jaso zituen 2022an eta pandemia aurreko mailaren ia % 80ra iritsi zen.

Bada, iragan berri den udararen ostean, hedabideetako titularrek argi uzten dute zein egoeratan
dagoen berriro ere turismoa: “Gipuzkoa cierra un verano histórico (..)” edo “El récord de visitantes
abre una neva etapa (...)”.  Hau da, 2023ko udan erregistratutako datuak “pandemiaren aurreko
oparotasun ekonomikoko urteetan lortutakoak eta 2022koak labur utzi dituen errekor absolutuak”
dira. Eta horrek, hainbat erakunde eta administrazio publikoren ahotan entzun dugun bezala, orain
arteko planak berrikustera behartzen du. Izan ere, egun oso nabarmenak dira turismoaren hazkunde
honek eragiten dituen ondorio kaltegarriak.

Donostiaren kasuan, 2023-2027 Turismo Gida Planean ez ezik, 2017-2021 Planean ere jasota dago
dagoeneko helburua ez dela hazten jarraitzea, helmuga zaintzea baizik. 2017an onartutako planak,
zehazki, ondorengo ohartarazpena egiten zuen:

“Garapen iraunkorra da gaur egungo garapen turistikoaren gai nagusietako bat. Garapen
iraunkorraren bitartez,  turismoaren eta gainerako hiri  funtzioen arteko oreka funtzionala
aurkitu nahi da. Funtsezko alderdi hau hartu beharko dugu aintzat: hiriek harrera ahalmen
mugatua dute, eta bisitarien kopuruak ezin du mugarik gabe hazten jarraitu.”

Hazkundearen muga fisikoez gain, muga sozialak ere aintzat hartu beharrekoak dira turismoaren
garapena jasangarria izan dadin. Eta zentzu honetan, aipatzekoa da Donostia Turismoa sozietateak
herritarrek turismoari buruz duten pertzepzioa ezagutzeko iaz egindako inkesta. Horrela, biztanleen
bi herenek (% 66) uste dute hiriak bere gaitasun turistikoaren puntu gorena (saturazioa) lortu duela,

eta  % 60k uste du “jada ez litzatekeela turista gehiago erakarri behar hirira” (ehuneko hori % 70era
igotzen da goi-denboraldian, eta % 84ra Parte Zaharrean).

Zortzi urte igaro dira 2017ko plan hartatik, eta zortzi urteren ondoren, berriro ere orduko helburu
berak mahai gaineratzen dira plan berrian:

“(...)  nos encontramos ante una realidad que exige pasar de una estrategia centrada en la
promoción a otra que apuesta por la gestión integral del turismo, ejercida desde el liderazgo
público y por el impulso de una política turística que responda al interés general y al bien
común”.

Baina turismoak gora eta gora egiten jarraitzen du Donostian,  eta hori  horrela da,  turismoaren
hazkundea  gelditzeko  inolako  neurri  eraginkorrik  hartu  ez  delako.  Alderantziz,  hiriaren
erakargarritasun turistikoa sustatzen eta promozionatzen jarraitu da, eta egun ere horrela egiten
jarraitzen da.

Horregatik guztiarengatik, honako hau da behean sinatzen duen zinegotziak aurkeztutako KONTROL
MOZIOA:  

1.- Donostiako Udalbatzak hertsatuki eskatzen dio Udal Gobernuari, 2023-2027 Donostiako Turismo
Planak  zehaztu  bezala,  “sustapenean  oinarritutako  estrategia  batetik  turismoaren  kudeaketa
integralaren aldeko apustua egiten duen beste batera igarotzea”, eta horretarako, lehenik eta behin,
hiria  promozionatzen  jarraitzeko lan lerroak bertan behera uztea,  gutxienez Turismoari  buruzko
Batzorde Ez-Iraunkorrean horri buruzko gogoeta egin bitartean.

Donostian, 2023ko urriaren 20an

Jon Markel Ormazabal Gaztañaga
                            EH Bildu udal taldeko zinegotzia                               

